
 До : Градоначалникот на Општината 
Почитуван Градоначалник, 
Заедницата на единиците на локалната самоуправа на Република Македонија - ЗЕЛС ги подготви следните поважни информации од активностите што ги спроведуваше во текот на изминатиот период. 
12  март, 2010 година           Четиринаесеттата седница на Комитетот за отпад

На 14 седница на Комитетот за отпад, тело при Владата на РМ, беа разгледани извештаите од Министерството за внатрешни работи и Министерството за транспорт и врски за начинот на спроведување на Законот за јавна чистота од институциите задолжени за тоа. Државниот комунален инспекторат укажа дека е се уште мал бројот на вработени  комунални редари во општините, а дека бројот на изречени мандатни казни ( глоби ), е околу 8 казни по комунален редар. Сите присутни изразија незадоволство околу резултатите  и начинот на кој локалните самоуправи го спроведуваат овој Закон, на што претставниците на ЗЕЛС го изнесоа мислењето дека можеби се би имало многу поголем ефект доколку комуналните редари се врботат по Законот за работни односи, а да немаат статус на државни службеници. Еден од заклучоците кои произлегоа по оваа точка од дневниот ред, беше дека последната недела од март, ЗЕЛС во соработк со министерството за транспорт и врски и министерството за внатрешни работи, треба да организира советување по овој закон, каде ќе бидат поканети да присуствуваат сите градоначалници од Република Македонија.
Од ЗЕЛС  беше покренато и прашањето за измена на Законот за управување на отпад, согласно кој министерството за животна средина и просторно планирање може да издаде дозвола на приватни компании да вршат дејност складирање, третман и преработка на отпад. Побарано е овој Закон да се смени и покрај дозволата од министерството, задолжително и општината да издаде одобрение ( се мисли на општината на чија територија делува приватната компанија). Во однос на состојбата со изградба на регионални депонии што беше изнесена од министерството за животна средина и просторно планирање, укажжа дека веќе подолго време се концентрирани на изработка на студии за најповолните можности за изградба на регионални депонии и ставот им е дека сепак треба да се направи мала реорганизација на региониоте бидејќи искуствата покажуваат дека најисплатливи се депониите организирани за региони над 200.000 жители. 
26 и 27 март, 2010 година         Претставници на ЗЕЛС и на МТВ  дискутираа по текстот на новиот Предлог закон за градежно земјиште 
ЗЕЛС, од 26 до 28 март организираше тридневна работилница во Маврово, на кој беше разгледуван текстот на новиот Предлог закон за градежно земјиште. На работилницата учествуваа претседателот на ЗЕЛС, Коце Трајановски, потпретседателот на ЗЕЛС, Зоран Дамјановски, претставниците на Комисијата за урбанизам при ЗЕЛС, градоначалниците на Струга и Прилеп (членови на работната група која работеше на Стратегијата за создавање законски и други услови за управување со градежното земјиште од страна на локалните власти) претставници од Министерството за транспорт и врски предводени од министерот, Миле Јанакиески, како и претставници од Проектот за локална самоуправа на УСАИД. Овој закон ќе биде од големо значење за развивањето на децентрализацијата во нашата земја и е резултат на постојаните притисоци на ЗЕЛС и на општините, градежното неизградено земјиште да се префрли на управување на локалните власти. Дел од барањата на општините околу овој предлог закон беа прифатени од страна на Министерството, но има и други прашања кои остануваат да се договорат во престојните фази од овој процес на изготвување на истиот.  Од септември, минатата година, ЗЕЛС во соработка со Министерството за транспорт и врски и со техничка поддршка на УСАИД, континуирано работеше на изнаоѓање на најсоодветни решенија и можности за реализација на целокупниот процес на префрлање на градежното земјиште од централно на локално ниво. По барање на општините, Владата на Р.М.  ја донесе одлуката за доделување на државното градежно неизградено земјиште на управување на општините,  чие спроведување ќе започне од јануари 2011 година, а која се темели на Стратегијата за создавање законски и други услови за управување со градежното земјиште од страна на локалните власти, која претставува вовед во процесот на изготвување на нов закон за градежно земјиште, што се очекува да биде донесен во втората половина на оваа година. Со законот покрај тоа што целосно ќе биде регулиран начинот на управување со земјиштето од страна на локалната власт, потоа постапките и условите за продажба, давање под краткорочен или долгорочен закуп и стекнување на други права и товари кои произлегуваат од  правото на сопственост, ќе биде опфатена и обуката на општинските службеници кои ќе ги спроведуваат истите во рамките на општината и каде во текстот се предвидува истите да ги спроведува ЗЕЛС. За извршување на оваа дејност се предвидува државните службеници да се стекнат со соодветно овластување. По анализата на сите предлози кои произлегоа од оваа работилница, текстот на предлогот на  законот ќе биде доставен на разгледување до сите  градоначалници и до членовите на соодветните Мрежи  на ЗЕЛС, од оваа област , за што ќе бидат организирани и четири јавни трибини . 
01 април, 2010 година      Советување за општините околу спроведување на Законот за јавна чистота 
 Во организација на ЗЕЛС, а на иницијатива на Комитетот за отпад, тело  при Владата на РМ,  на 1 април, 2010 во салата на Советот на Град Скопје, беше реализирано советување за општините, околу спроведувањето на Законот за јавна чистота, на кое покрај градоначалниците и комуналните инспектори, присуствуваа и претставници министерството за транспорт и врски, предводени од министерот, Миле Јанакиески и претставници од Министерството  за внатрешни работи. Главно дискусијата се водеше за одредените нејасности во Законот и проблемите кои се јавуваат во праксата за негово доследно имплементирање. Претседателот на ЗЕЛС, Коце Трајановски, ги охрабри општините за поажурна примена на законот, но побара од централната  власт допрецизирање на одредени одредби. Изнесените анализи укажуваа дека речиси една  третина од општините немаат назначено комунални редари, за што министерот Јанакиески, побара од општините поголемо ангажирање на ова поле. Согласно податоците на Министерството за транспорт и врски и Министерството за внатрешни работи бројот на прекршочните пријави изречени од страна на МВР изнесува 46.199,00 заклучно со 31.03.2010 додека пак бројот на овие пријави на локални ниво изнесува 1783. Претставниците на општините објаснија дека оваа разлика се должи на малиот број на редари споредено со инспекторите на централно ниво и припадниците на полицијата како и неможноста на општините финансиски да го превземаат товарот со вработување на комунални редари, притоа констатирајќи дека дадениот податок од 1783 пријави не е точен од причина што има многу поголем број на пријави кои не се евидентирани. Понатаму беа спомнати неколку проблеми со кои на терен се соочуваат комуналните редари и тоа: проблем со евидентирањето на лицата извршители на прекршоците за што беше побарана помош и поголема соработка со полицијата, покривањето на трошоците за отстранувањето на хаварисаните возила, непостоењето на соодветни места -депоа за нивно чување до уништување согласно закон, легитимирањето на комуналните редари (немање соодветна легитимација и униформа), од страна на прекршочните комисии нема повратен одговор за пријавите реализирани на локално ниво, проблемот со питачите кои се во поголемите случаи малолетни и не може да им се изречат прекршочни пријави како и други проблеми од техничка природа како немањето унифицирани обрасци. Од генералниот заклучок од советувањето произлезе општините да се потрудат да го зголемат бројот на комуналните редари,  претставниците од МВР и МТВ со конкретни законски измени и поголема координација  да придонесат за подобрување на имплементација на Законот, а ЗЕЛС да реализира соодветни обуки за општинските инспектори од оваа област .
Проект “Сакај ја Македонија, уживај во својата татковина”
Од 24 април, 2010 година, (сабота) ќе отпочне реализација на Проектот на ЗЕЛС “Сакај ја Македонија, уживај во својата татковина”, што предвидува претставување на сите општини, на плоштадот Македонија,  во Скопје, пред граѓаните од целата земја. Поточно, осум последователни саботи, на скопскиот плоштад, посетителите ќе можат да се запознаат со административните, урбанистичките, стопанските, комуналните, инфраструктурните, културните и останатите достигнувања  на секоја општина поединечно и на осумте региони, што ги реализирале од започнувањето на процесот на децентрализација (јули, 2005 година) до денес. Секоја сабота, започнувајќи од 24 април, десетина општини од секој регион, преку општинската администрација, предводена од градоначалникот на секоја  општина и претставниците од советите, ќе ги запознаваат заинтересираните посетители за сето она што го реализирале во изминатите пет години  при  спроведувањето  на своите надлежности. На манифестацијата, исто така, ќе бидат презентирани културните и историските знаменитости, туристичките можности, традиционалните занаети и специјалитетите на македонската кујна, карактеристични за секоја општина и регион. Освен презентациите, посетителите ќе ги проследат и културно-уметнички  настапи од богатата ризница на народниот и забавниот македонски мелос, што ќе ги презентираат уметничките друштва, децата од, градинките и од основните и средните училишта и професионални хорови и драмски секции. На оваа манифестација, во рамките на својата општина, ќе се претстават и локалните бизнис заедници и стопанствениците, туристичките оператори и агенции  кои сакаат да го презентираат својот придонес за локалниот напредок. Тие исто, така ќе  бидат и главните поддржувачи на својата општина при нејзиното претставување во вистинското светло, пред граѓаните на Република Македонија и пошироко, пред претставниците на странските организации, амбасади и стопанственици присутни во земјава. За достојно преставување на општините, Град Скопје ќе обезбеди соодветен простор на Плоштадот  ,,Македонија”, без надомест за општините. Редоследот по кој ќе се претставуваат општините, односно регионите, ЗЕЛС го утврдува во согласност со Центрите за развој на планските региони. Подетални информации општините ќе може да добијат од своите регионални центри и од ЗЕЛС, од Ирена Николов,( irena.nikolov@zels.org.mk) на тел: 02/ 3099033, локал 129. 
Проектот за ефикасно управување  се реализира  во четири пилот општини 

Проектот за ефикасно управување, што го реализира ЗЕЛС, во соработка со Советот на Европа, каде беше спроведена еднодневна работилница за обучување на избрани и раководни лица од  четири пилот општини: Велес, Дебар, Струмица и Штип, продолжува и во месец април. Експертски тим сега ги посетува овие четири  општини и обезбедува директна помош на учесниците на обуката, во  подготвувањето на акциониот план за ефикасно управување со конкретна активност или програмска определба што општината ја има поставено на подолг рок, а сака да ги согледа резултатите, да ја прецизира одговорноста за реализација на истите и да ја постигне саканата цел. Идејата зад системот на ефикасно управување е тоа што со мерењето на остварувањата, можеме да го разликуваме успехот од неуспехот, односно да  ги корегираме неправилностите и да ги иднетификуваме и да не ги повторуваме грешките. Користа од примената на системот на управување со остварувањата е повеќекратна и тоа: дава фокус за приоретизирање при донесувањето на одлуки, е основа за да сфатиме што функционира, а што не дава можност за споредба меѓу различни услуги и типови извршители, прави проверка на извршувањето на услугите и за сето тоа ја информира  јавноста,  зголемувајќи ја својата отчетност пред граѓаните
Со почит,
Бр.0204-346                                                   Заедница на единиците на локалната                                  
07 април, 2010 год                                   самоуправа на Р. Македонија-ЗЕЛС

Скопје                                                                      Извршен директор 
                                                                                    Душица Перишиќ










